
ZAMONAVIY SHAROITLARDA UY-JOY FONDINI 
BOSHQARISHNING MOLIYAVIY MEXANIZMINI 
TAKOMILLASHTIRISH
Inoyatova Durdona Shoxaydarovna
Renessans ta’lim universiteti, 
“Iqtisodiyot” kafedrasi dotsenti,
maxmur77@mail.ru,
ORCID: 0009-0005-2163-0858

Karimova Aziza A’zamiddin qizi
mustaqil tadqiqotchi.

Annotatsiya: Maqola O‘zbekistonda uy-joy fondini boshqarishda sug‘urta mexanizmlarini takomillashtirish masalalari 
yoritilgan. 

Kalit soʻzlar: uy-joy fondi, moliyaviy mexanizm, sug’urta, sug’urta qiymati, titul sug‘urtasi.

Abstract: This article addresses the issues of improving insurance mechanisms in the management of housing stock in 
Uzbekistan.

Key words: housing stock, financial mechanism, insurance, insurance value, title insurance.

Аннотация: В статье рассматриваются вопросы совершенствования механизмов страхования при управлении 
жилищным фондом в Узбекистане.

Ключевые слова: жилищный фонд, финансовый механизм, страхование, страховая стоимость, титульное 
страхование.

K I R I S H
Hozirgi kunda uy-joy fondidan foydalanishni boshqarish tizimidagi eng jiddiy muammolardan biri xususiy 

mulk bo‘lgan obyektlarning qo‘shni yoki uy-joy fondiga xizmat ko‘rsatuvchi subyektlarning harakatlari va ularning 
oqibatlaridan himoyalanmaganligi hisoblanadi. Shu sababli, uy-joy fondidan foydalanish tizimida sug‘urta 
instituti alohida ahamiyat kasb etishi lozim.

Umuman olganda, sug‘urta tushunchasi odamlar va ularning faoliyatini turli xil xavf-xatarlardan himoya 
qilishga qaratilgan iqtisodiy munosabatlarning o‘ziga xos turini anglatadi. Demak, sug‘urta - bu sug‘urta 
qildiruvchi va sug‘urtalovchi o‘rtasidagi munosabat bo‘lib, unda jismoniy va yuridik shaxslarning (sug‘urta 
qildiruvchilarning) mulkiy manfaatlari muayyan hodisalar (sug‘urta hodisalari) yuz berganda, ular to‘lagan 
sug‘urta badallaridan shakllanadigan pul mablag‘lari hisobidan himoya qilinadi.

Bir binoda ko‘p sonli mulkdorlarning paydo bo‘lishi, ularni turar-joyni saqlash usullari, uning saqlanishini 
ta‘minlash va binolarning muhandislik tizimlari eskirishi natijasida yuzaga keladigan zararlarni qoplash 
manbalarini aniqlash masalalarini birgalikda hal qilishga majbur etadi. Bu esa, o‘z navbatida, binolarning 
avariya holatiga tushish xavfini oshiradi.

Avariyalar, yong‘inlar va texnogen portlashlar oqibatida zarar ko‘rgan uy-joylarni tiklash xarajatlari milliardlab 
so‘mni tashkil etadi. Uy-joy kommunal sohasiga yo‘naltirilayotgan moliyaviy mablag‘lardan foydalanish 
samaradorligini oshirish uchun zararni qoplashning qo‘shimcha moliyaviy manbalarini jalb qilish lozim. Bunga 
uy-joy sug‘urtasi yordam beradi.

Uy-joy fondining eskirishi turar-joy binolari va muhandislik infratuzilmasi obyektlarining ishonchliligi 
pasayishiga, uy-joylarning avariya holatiga yoki yaroqsiz ahvolga tushishiga olib keladi. Uy-joy fondini qayta 
tiklash muammosini uy-joy sug‘urtasi orqali moliyaviy mablag‘larni jalb qilish yo‘li bilan hal etish mumkin.

M A V Z U G A  O I D  A D A B I Y O T L A R  S H A R H I
Uy-joy fondini boshqarish kompaniyalari tomonidan xizmat ko‘rsatish sohasidagi korxonalarni boshqarish 

samaradorligini takomillashtirish, sohada bozor munosabatlarini chuqurlashtirish hamda soha korxonalarida 
yuzaga keluvchi risklarni boshqarish borasida xorijiy davlatlarda bir qator ilmiy tadqiqot ishlari amalga oshirilgan. 
Jumladan, xorijiy olimlardan Eugene N.Gurenko & Olivier Mahul, Howard Kunreuther, Carolyn Kousky, Swenja 
Surminski, W.J.Wouter Botzen, J. David Cummins kabi olimlarning ilmiy ishlari alohida ahamiyat kasb etadi. 
Ushbu olimlarning tadqiqot ishlarida uy-joy fondini majburiy sug‘urtasi keng qamrov va tez to‘lovni ta’minlashi, 
xonadon egalarining past ehtimolli–yuqori zararli xatarlarni e’tiborsiz qoldirishiga sabab bo‘ladigan xulqiy 
og‘ishlar, kam ta’minlanganlar uchun vaucherlar, shuningdek ko‘p yillik polislar taqdim etish, manzilli subsidiyalar 
masalalari muayyan darajada nazariy va uslubiy jihatdan o‘rganilgan.

Mamlakatimizda uy-joy fondini boshqarish kompaniyalari tomonidan xizmat ko‘rsatish sohasini rivojlantirish, 
sohada bozor munosabatlarini chuqurlashtirish, xizmatlar sifatini boshqarish hamda boshqaruv jarayonlarini 
moliyalashtirishni takomillashtirish masalalari R.I.Nurimbetov, A.D.Metyakubov, V.U.Yodgorov, D.Ya.Butunov, 
T.A.Xasanov, S.K.Salaev, I.X.Davletov, A.S.Sultanov, F.Ergashev, D.A.Berdiyeva, R.N.Xolmurodov kabi 
olimlarning tadqiqotlarida o‘z aksini topgan.

T A D Q I Q O T  M E T O D O L O G I YA S I
Maqolada uy-joy fondini boshqarishning mazmun-mohiyati, funksiyalari, ishtirokchilari va uni amalga 

oshirishda yuzaga keladigan muammolarni ilmiy jihatdan o‘rganish va xulosalar chiqarish, qiyosiy solishtirish, 
statistik ma’lumotlarni o‘rganish va iqtisodiy jihatdan taqqoslash va tahlil qilish, mantiqiy fikrlash usullaridan 
keng foydalanilgan.

T A H L I L  V A  N A T I J A L A R
Bugungi kunda uy-joy sug‘urtasining ijtimoiy ahamiyati tobora ortib bormoqda. Uy-joy kommunal 

sohasini moliyalashtirish shartlaridan qat’i nazar, fuqarolarning uy-joyga bo‘lgan huquqlari sohasidagi ijtimoiy 
kafolatlarning saqlanib qolishi qonun bilan tartibga solinadigan shartnomaviy munosabatlarga asoslanadi. Bu 
esa uy-joylarni sug‘urtalash tizimini to‘g‘ri tashkil etishga bog‘liq.

Sug‘urta himoyasi tizimi aholining to‘lov qobiliyati darajasini va mintaqaviy xususiyatlarni hisobga olishi 
lozim, bu esa sug‘urtalanuvchilarni sug‘urta badalining qulay miqdori bilan jalb qilish imkonini beradi.

Sug‘urta himoyasiga bo‘lgan ehtiyoj munitsipal uy-joy fondi binolaridagi turar joylarning fuqarolar xususiy 
mulkiga aylanishi sharoitida amalda shakllandi. Bir turar joyda bir necha mulkdorning paydo bo‘lishi uy-joyni 
saqlash shakllari, uning saqlanishini ta‘minlash, shuningdek, uy-joyning eskirishi va avariya xavfining oshishi 
bilan bog‘liq holda yuzaga keladigan zararni qoplash manbalarini aniqlash masalalarini birgalikda hal etishga 
olib keladi.

Fuqarolarning mulki bo‘lgan turar joy shikastlangan taqdirda mulkiy yo‘qotishlar kvartira egalarining shaxsiy 
mablag‘lari hisobidan qoplanishi lozim. Turar joylarga xizmat ko‘rsatish va ta‘mirlash munitsipal uy-joy fondining 
binolari va ijara shartnomasi asosida egallab turilgan turar joylar byudjet mablag‘lari hisobidan, davlat uy-joy 
fondining uylari va kvartiralari esa ular xo‘jalik yurituvida yoki operativ boshqaruvida bo‘lgan korxonalar va 
muassasalar mablag‘lari hisobidan amalga oshiriladi.

Mulkiy yo‘qotishlarni qoplashning eng samarali vositasi sifatida sug‘urtadan foydalanishning maqsadga 
muvofiqligi quyidagi omillar bilan belgilanadi:

Birinchidan, tabiiy ofatlar yoki favqulodda vaziyatlar oqibatida uy-joylar vayron bo‘lganda yoki 
shikastlanganda fuqarolarning uy-joy huquqlarini ta‘minlashning iqtisodiy mexanizmini yaratish; uy-joylar 
vayron bo‘lganda yoki shikastlanganda sug‘urtalanuvchilarga yetkazilgan mulkiy zararlarni o‘z vaqtida va to‘liq 
qoplash kafolatlarini berish;

Ikkinchidan, tabiiy ofatlar yoki favqulodda vaziyatlar yuz berganda shahar uy-joy fondiga yetkazilgan 
zararni qoplash uchun aholi mablag‘lari va boshqa byudjetdan tashqari manbalarni jalb etish imkoniyati;

Uchinchidan, sug‘urtada ishtirok etayotgan uy-joyning alohida egalari va foydalanuvchilariga yetkazilgan 
zararni taqsimlash;

To‘rtinchidan, sug‘urta fondining bo‘sh mablag‘larini uy-joylarni ta‘mirlash, qayta qurish va yangi uy-joylar 
qurish maqsadlarida uy-joy sohasiga yo‘naltirish imkoniyati.

Odamlar ma‘lum vaqtgacha o‘z uy-joylarining qadri haqida o‘ylamasdan, kvartira sug‘urtasini 
rasmiylashtirishga shoshilmaydilar. Faqat uy-joy shoshilinch ta‘mirlashni talab qiladigan yoki butunlay yaroqsiz 
holga keladigan ko‘ngilsizliklar yuz bergandagina, kvartira hayot sifati keskin pasayadigan qal’a ekanligi ayon 
bo‘ladi. Bunday vaziyatda hamma narsani avvalgi holatiga qaytarish uchun mablag‘ yetishmasligi mumkin. 
O‘z uy-joyi uchun yuzaga kelishi mumkin bo‘lgan barcha xavf-xatarlarning, shuningdek, o‘zining uchinchi 

shaxslarning mol-mulkiga, hayoti va sog‘lig‘iga zarar yetkazish ehtimolining oldini olish imkonsiz. Mol-mulkni 
sug‘urtalash dasturlari moliyaviy yo‘qotishlarni kamaytirib, murakkab hayotiy vaziyatlardan sharaf bilan chiqish 
imkonini beradi.

O‘zbekistonda uy-joy fondini sug‘urtalash tizimi rivojlanish bosqichida bo‘lib, mavjud imkoniyatlardan to‘liq 
foydalanilmagan. Bu esa, aholining mol-mulk xavfsizligi, kommunal barqarorlik va urbanizatsiyalashgan shahar 
muhitining uzluksiz ishlashini ta‘minlash uchun xavf tug‘diradi. Yuqorida ko‘rib chiqilgan yo‘nalishlar asosida 
kompleks yondashuv orqali uy-joy fondini sug‘urtalash tizimini takomillashtirish maqsadga muvofiqdir.

Bugungi kunda O‘zbekistonda uy-joy fondining umumiy hajmi va sug‘urtalangan ulushi juda ham past 
ko’rsatkichga ega. 1-rasmda 2020–2024 yillar oralig‘ida uy-joy fondining umumiy hajmi va sug‘urtalangan 
ulushining o‘sish tendensiyasi aks ettirilgan. 

1-rasm. O‘zbekistonda 2020–2024 yillar oralig‘ida uy-joy fondining umumiy hajmi (mln m²) va sug‘urtalangan 
ulushining o‘sishi (foizda) tendensiyasi.

Bugungi kunda nafaqat jamiyatimizning badavlat qatlamlari, balki kam ta‘minlangan kishilar ham o‘z 
uy-joylarini sug‘urta qilishmoqda. Ilgari asosan avtomobillar sug‘urtalangan bo‘lsa, endi odamlar o‘z kvartiralari 
bilan ham ushbu sug‘urta turiga xos bo‘lgan xatarlar bilan bog‘liq ko‘plab holatlar sodir bo‘lishi mumkinligini 
tushunib yetishmoqda.

Bu xatarlar quyidagilarni o‘z ichiga oladi:
• yong‘in va uni bartaraf etish bo‘yicha qonuniy harakatlar;
• har qanday sababga ko‘ra gaz portlashi;
• ichki suv oqimi, isitish, suv ta‘minoti, kanalizatsiya tizimlaridagi nosozliklar;
• tabiiy ofatlar (kuchli shamol, bo‘ron, quyun, shiddatli shamol va ular bilan birga keladigan yog‘ingarchiliklar);
• uchinchi shaxslarning g‘ayriqonuniy harakatlari (o‘g‘irlik);
• uchinchi shaxslarning (qo‘shnilar, begona kishilar va boshqalar) sog‘lig‘i va/yoki mol-mulkiga yetkazilishi 

mumkin bo‘lgan zarar uchun fuqarolik javobgarligi.
Sug‘urtaning quyidagi shakllari mavjud:
Birinchidan, majburiy sug‘urta bo‘lib, bunda davlat sug‘urtalanuvchilarning muayyan doirasi tomonidan 

sug‘urta to‘lovlarini amalga oshirish majburiyatini belgilaydi. Sug‘urtaning majburiy shakli sug‘urta himoyasining 
ustuvor obyektlariga tatbiq etiladi, ya‘ni moddiy zararni qoplash yoki boshqa pul yordamini ko‘rsatish zarurati 
nafaqat muayyan jabrlanuvchining, balki jamiyatning manfaatlariga ham daxldor bo‘lganda qo‘llaniladi. 

Hozirgi kunda mamlakatimizda majburiy sug‘urtaga quyidagilar misol bo‘la oladi: tibbiy sug‘urta; harbiy 
xizmatchilarni sug‘urtalash; yo‘lovchilarni sug‘urtalash; avtofuqarolik javobgarligini sug‘urtalash; ayrim 
mutaxassislar uchun kasbiy javobgarlikni sug‘urtalash.

Ikkinchidan, ixtiyoriy sug‘urta qonun kuchiga ko‘ra ixtiyoriy asosda amalga oshiriladi. Qonun ixtiyoriy 
sug‘urta qilinadigan obyektlarni va sug‘urtaning eng umumiy shartlarini belgilashi mumkin, aniq shartlar esa 

sug‘urtalovchi tomonidan ishlab chiqiladigan sug‘urta qoidalari bilan tartibga solinadi. Zamonaviy sharoitlarda 
xonadonlarni ixtiyoriy sug‘urtalashning quyidagi turlari mavjud:

1. Konstruktiv elementlarni sug‘urtalash, bu devorlar, orayopmalar va simlar shikastlanganda to‘lovlar olish 
imkonini beradi. Ushbu sug‘urta ko‘pincha ichki pardozni sug‘urtalash bilan birgalikda taklif etiladi. Sug‘urtaning 
bu turi uchun xonadon xususiylashtirilgan bo‘lishi shart. Sug‘urta hodisalariga quyidagilar kiradi: yuk ko‘taruvchi 
konstruksiyalarning qulashi, uchinchi shaxslar harakati, yong‘in, tabiiy ofat, avariya yoki portlash natijasida 
devorlar va orayopmalarning shikastlanishi. Biroq, agar zarar sug‘urtalanuvchining aybi bilan yuz bersa, 
kompensatsiya to‘lanmaydi.

Odatda sug‘urta shartnomasi xonani oldindan ko‘zdan kechirishsiz tuziladi. Sug‘urta narxi xonadonning 
bozor qiymati asosida belgilanadi (odatda qiymatning 0,25 foizidan 0,6 foizigacha). Agar uy eskirgan bo‘lsa, 
narx oshirilishi mumkin. Shuningdek, qayta rejalashtirish mavjudligi, ayniqsa u noqonuniy ravishda amalga 
oshirilgan bo‘lsa, tarifning oshishiga sabab bo‘ladi.

2. Kvartiraning ichki bezagi va muhandislik jihozlarini sug‘urtalash. Ichki bezakka deraza romlari, eshik 
kesakilari, eshiklar, deraza va eshik oynalari, ko‘zgular va ko‘zgu qistirmalari, o‘rnatilgan mebel va texnika, pol, 
shift, devorlarning pardozi, santexnika jihozlari kiradi. Muhandislik jihozlariga kommunikatsiya tarmoqlari, ya‘ni 
gaz quvuri, kanalizatsiya, isitish tizimi, signalizatsiya, telekommunikatsiyalar kiradi. Sug‘urta baxtsiz hodisalar, 
yong‘inlar, tabiiy ofatlar va uchinchi shaxslarning g‘ayriqonuniy xatti-harakatlari natijasida yuqorida ko‘rsatilgan 
elementlardan biri yoki bir nechtasi shikastlangan taqdirda tovon to‘lovlarini olish imkonini beradi. Sug‘urtaning 
bu turi ko‘pincha mol-mulk va konstruktiv elementlar sug‘urtasi bilan birgalikda taklif etiladi.

Bunday sug‘urtaning narxi kommunikatsiya va bezak elementlarining soni hamda ularning umumiy 
qiymatiga bog‘liq. O‘rtacha hisobda u umumiy qiymatning 0,3 foizidan 1,5 foizigacha qismini tashkil etadi. 

3. Ko‘chmas mulk egasining fuqarolik javobgarligini sug‘urtalash, bu uchinchi shaxslarning (odatda 
qo‘shnilarning) hayoti, sog‘lig‘i va mol-mulkiga yetkazilgan zararni qoplash imkonini beradi. Sug‘urta hodisalariga 
yong‘in, avariya, suv toshqini, yuk ko‘taruvchi konstruksiyalar - devorlar va orayopmalarning qulashi yoki 
shikastlanishi kiradi. Ba‘zi sug‘urta kompaniyalari sug‘urta qildiruvchining e’tiborsizligi tufayli sodir bo‘lgan 
sug‘urta hodisalari uchun ham kompensatsiya to‘laydi.

Sug‘urta qiymati sug‘urta summasiga, ko‘chmas mulkning texnik holatiga va foydalanish xususiyatiga 
bog‘liq bo‘ladi. Sug‘urta summasi miqdori tomonlarning kelishuviga asosan belgilanadi, narx esa o‘rtacha 
maksimal sug‘urta summasining 1-1,5 foizini tashkil etadi. Xavf omillari (masalan, murakkab ta‘mirlash zarur 
bo‘lsa) bu miqdorni oshirishi mumkin. Shu bilan birga, shartnoma ma‘lum muddatga yoki ta‘mirlash ishlari 
davriga tuzilishi mumkin.

4. Titul sug‘urtasi - ko‘chmas mulkka egalik huquqini yo‘qotish natijasida mol-mulkni yo‘qotish xavfini 
sug‘urtalashdir. Bugungi kunda aynan titul sug‘urtasi ko‘chmas mulk sotib olishda o‘z mulkiy manfaatlarini 
himoya qilishning eng samarali usuli hisoblanadi. Shu sababli, ipoteka olishda titul sug‘urtasi majburiy deb 
hisoblanadi. Eng ko‘p uchraydigan sug‘urta hodisalariga quyidagilar kiradi: noto‘g‘ri rasmiylashtirilgan yoki 
soxta hujjatlardan foydalangan holda bitimni rasmiylashtirish, noqonuniy mulkdordan uy-joy sotib olish, tahdid 
yoki shantaj ta‘sirida tuzilgan bitim.

Sug‘urta qiymati ko‘chmas mulkning bozor qiymati va sug‘urta muddatiga asoslanib hisoblanadi. 
Sug‘urtaning minimal muddati 1 yilni tashkil etadi. O‘rtacha 3 yillik sug‘urta tariflari uy-joy qiymatining 1,5 
foizidan 3 foizigacha bo‘lgan qismini tashkil qiladi. Sug‘urta hodisasi sug‘urtalanuvchining mulk huquqi bekor 
qilinishi to‘g‘risidagi sud qarori kuchga kirgandan so‘ng amal qila boshlaydi. Shartnoma tuzishdan oldin sug‘urta 
kompaniyalari, odatda, bitimning qonuniyligini sug‘urta oldi ekspertizasidan o‘tkazadilar. Shartnoma amal 
qilish muddati davomida sug‘urtalovchilar sug‘urtalangan ko‘chmas mulkka nisbatan nizolar yuzaga kelganda 
huquqiy yordam ko‘rsatadilar.

Shunday qilib, ko‘p kvartirali uylardagi turar-joylarni sug‘urtalash tariflari ko‘chmas mulk qiymatining o‘rtacha 
0,18 foizidan 1,2 foizigacha bo‘lgan qismini tashkil etadi va sug‘urta shartlariga bog‘liq bo‘ladi. Bunda uyning 
yoshi, devor va shift materiallari, gaz ta‘minoti va undan foydalanish, qavat, foydalanish tartibi e’tiborga olinadi. 
Uy-joy mulkini sug‘urtalash uchun eng muhimi temir eshik, domofon, qo‘riqchi yoki eshikbon, shuningdek, 
signalizatsiya tizimining mavjudligi hisoblanadi.

O’zbekistonda uy-joy sug‘urtasidagi asosiy farqlar quyidagilardan iborat: birinchidan, avariya holatidagi 
va ko‘p mulkdorli kommunal kvartiralarning mavjudligi. Ikkinchidan, aholining sug‘urta dasturlari haqida 
ma‘lumotining yetishmasligi. Fuqaro o‘zining kvartira, uy va unda joylashgan mol-mulk egasi ekanligini, hamda 
kutilmagan va noxush hodisalar tufayli bularning barchasidan ajralishi mumkinligini anglasa-da, baribir turar 
joyining konstruktiv elementlarini sug‘urtalamaydi. Mulkdorlar sug‘urta hodisasi yuz bermaydi yoki aksincha 
bo‘lsa, davlat yordam beradi, deb o‘ylashadi. Haqiqatan ham, agar sug‘urta hodisasi ommaviy yoki g‘ayrioddiy 
tus olsa, bu voqeaga ommaviy axborot vositalari e’tibor qaratishi va davlat yordam berishi ehtimoli yuqori. Biroq, 
afsuski, hodisalarning asosiy qismi qo‘shnilar tomonidan yoki kvartira ichidagi kommunikatsiyalardagi nosozlik 
tufayli sodir bo‘ladi. Bunday holatlarda javobgarlik hodisa aybdoriga yuklanadi va ko‘pincha bu vaziyatlar uy-joy 

fondiga xizmat ko‘rsatuvchi tashkilotlar bilan sudda yakunlanadi. Shu sababli, kvartirani ekspluatatsiya qilish 
jarayonida uchinchi shaxslarga zarar yetkazganlik uchun javobgarlikni sug‘urtalash ham maqsadga muvofiq, 
ayniqsa pastki qavatdagi qo‘shni yaqinda ta‘mirlash ishlarini amalga oshirgan bo‘lsa. 

Xonadonlarni sug‘urtalashning xorijiy tajribasi misolida shuni ta‘kidlash mumkinki, bir necha yillar davomida 
bu masalada Germaniya yetakchilik qilmoqda. U yerda uy-joy sug‘urtasi yig‘ilgan sug‘urta mukofoti bo‘yicha 
ikkinchi o‘rinda turadi va avtomobil sug‘urtasidan keying o’rinda turadi. Buning sababi shundaki, deyarli barcha 
uy-joylar bo‘lib-bo‘lib to‘lash sharti bilan sotib olinadi va kreditning majburiy shartlaridan biri sotib olinadigan uy 
yoki kvartirani sug‘urtalash hisoblanadi.

Quyidagi jadvalda keltirilgan xorijiy tajribalar uy-joy fondini sug‘urtalash tizimini takomillashtirishda 
O‘zbekiston uchun muhim ilmiy-amaliy ahamiyatga ega. Har bir mamlakat tajribasiga asoslanib berilgan izohlar 
quyidagicha ilmiy asoslanadi (1-jadval).

1-jadval. Uy-joy fondini boshqarishda uni sug‘urtalashning xorijiy tajribalari.
Mamlakat Izoh

Germaniya

Germaniyada uy-joy sug‘urtasi ko‘proq erkin tanlovga asoslangan bo‘lsa-da, aholining yuksak 
huquqiy madaniyati, moliyaviy savodxonligi va infratuzilma xavfsizligiga e’tibori sug‘urtaning keng 
ommalashuviga olib kelgan. Turar-joyni yong‘in, suv toshqini, tabiiy ofatlar va hatto uchinchi tomon 
mas’uliyati (masalan, suv sızıntisi tufayli qo‘shniga zarar yetishi) kabi ko‘plab xavflardan himoya 
qiluvchi xizmatlar mavjud. Bu esa O‘zbekistonda sug‘urtalovchi tashkilotlar tomonidan xizmatlar 
spektrini kengaytirish, mijoz ehtiyojlarini puxta o‘rganish va moslashtirilgan mahsulotlar ishlab 
chiqishga ilmiy asos bo‘ladi.

Janubiy Koreya

Janubiy Koreyada raqamli texnologiyalar yordamida avtomatlashtirilgan sug‘urta tizimlari joriy 
etilgan. “InsurTech” (Insurance + Technology) asosida ishlovchi platformalar aholiga sug‘urtani 
onlayn rasmiylashtirish, to‘lov qilish va zarar ko‘rsatkichlarini tezda baholash imkonini beradi. Bu 
yondashuv O‘zbekiston sharoitida mavjud byurokratik to‘siqlarni kamaytirish, xizmat ko‘rsatishda 
shaffoflikni ta‘minlash va texnologik yondashuvni joriy etish uchun ilmiy asosdir. Ayniqsa, raqamli 
iqtisodiyot strategiyasi doirasida ahamiyati yuqori.

Rossiya

Rossiyada uy-joy fondini sug‘urtalashda davlat va hududiy dasturlar birgalikda ishlaydi. 
Masalan, tabiiy ofatlarda zarar ko‘rgan uylarga nisbatan hukumat subsidiya ajratadi yoki sug‘urta 
mukofotining bir qismini qoplaydi. Bu tizim O‘zbekistonda ham mahalliy hokimiyatlar va davlat 
ishtirokidagi dasturlar orqali aholining kam ta‘minlangan qatlamlarini sug‘urta bilan qamrab olishni 
rag‘batlantirishi mumkin. Ijtimoiy himoya va bozor mexanizmlarining uyg‘unlashuvi sog‘lom sug‘urta 
bozori shakllanishiga xizmat qiladi.

Xorijiy mamlakatlar tajribasi shuni ko‘rsatadiki, uy-joy sug‘urtasi tizimi samaradorligi:
xizmatlarning diversifikatsiyasi;
raqamli texnologiyalardan foydalanish;
davlat-xususiy sheriklik yondashuvi kabi omillar bilan chambarchas bog‘liqdir. O‘zbekistonda bu jihatlarni 

bosqichma-bosqich joriy etish orqali uy-joy sug‘urtasining tashkiliy-iqtisodiy va texnologik mexanizmlari sezilarli 
darajada takomillashtirilishi mumkin.

Ko‘p kvartirali uylardagi xonadonlar mulkdorlarining mulkiy huquqlarini himoya qilishni ta‘minlash, turar 
joylar, noturar joylar va umumiy mulk obyektlarining saqlanishini kafolatlash, shuningdek, xizmat ko‘rsatish 
yoki ishlarni bajarish natijasida shikastlangan obyektlarga zarar yetkazilganda boshqaruvchi va pudrat 
tashkilotlarining tiklash xarajatlarini kamaytirish maqsadida, bizningcha, uy-joy fondini majburiy sug‘urta 
qilishning quyidagi variantlarini ko‘rib chiqish lozim:

- mulkdorning mol-mulkini sug‘urta qilish;
- boshqaruvchi va pudratchi tashkilotlarning javobgarligini sug‘urta qilish.
Mulk egasining mol-mulkini sug‘urtalash zarur, chunki uy-joy fondining buzilishi va yo‘q bo‘lishiga olib 

keladigan ko‘plab hodisalarning kutilmaganligi sababli, mulk egasi o‘z ixtiyoridagi mablag‘lar va kuchlar bilan 
uy-joy fondini saqlash va asrash bo‘yicha majburiyatlarini bajarishda qiyinchiliklarga duch keladi, ba‘zan esa 
buni amalga oshirish imkonsiz bo‘ladi.

Toshkent shahridagi turar-joylarni sug‘urta hodisalari tahlili natijalariga ko‘ra, eng katta ulushni turar-joy 
shikastlanishining quyidagi sabablari tashkil etadi:

- suv ta‘minoti tizimidagi nosozliklar (40%);
- oqava suv tizimi (kanalizatsiya)dagi nosozliklar (15%);
- isitish tizimidagi nosozliklar (22%);
- yong‘in va uni o‘chirish oqibatlari jami 18 foizni tashkil etadi.

Shunday qilib, suv ta‘minoti, oqava suv va isitish tizimlaridagi nosozliklar natijasida uy-joyga zarar yetishi 
ehtimoli eng yuqori (bunday sug‘urta holatlari jami 77 foizni tashkil etadi).

Bizning fikrimizcha, eng ko‘p uchraydigan va uy-joy fondiga eng ko‘p zarar yetkazadigan, mulk egasining 
mol-mulkini majburiy sug‘urtalash lozim bo‘lgan xavflar ro‘yxatiga quyidagilarni kiritish zarur:

- suv ta‘minoti tizimidagi nosozliklar;
- isitish tizimidagi nosozliklar;
- oqava suv tizimi (kanalizatsiya)dagi nosozliklar.
Sug‘urta hodisasi yuz berishi natijasida sug‘urta qildiruvchining uy-joy fondini, turar joyni, shuningdek 

shaxsiy mol-mulkini shikastlanish yoki yo‘q bo‘lishdan saqlash bilan bog‘liq mulkiy manfaati sug‘urta obyekti 
hisoblanadi. Uy-joy fondini sug‘urtalash davlatdan sug‘urtaning ushbu turini amalga oshirish uchun litsenziya 
olgan ixtisoslashtirilgan sug‘urta tashkiloti tomonidan sug‘urta qildiruvchining o‘z mablag‘lari hisobiga amalga 
oshirilishi lozim.

Uy-joy fondini sug‘urtalashning ushbu turini joriy etishdan asosiy maqsadlar quyidagilardir:
- sug‘urta hodisasi yuz berishi natijasida uy-joy fondining turar joylari yo‘q bo‘lgan yoki shikastlangan 

taqdirda zararni qoplashni ta‘minlovchi kafolatlar tizimini yaratish;
- mablag‘lari uy-joy fondiga zarar yetkazishi mumkin bo‘lgan hodisalarning oldini olish va bunday 

hodisalardan keladigan zararni kamaytirish chora-tadbirlariga sarflanadigan ixtisoslashtirilgan jamg‘armaning 
pul mablag‘larini shakllantirish imkoniyatini ta‘minlash;

- foydalanilmagan pul mablag‘larini uy-joy fondini kapital ta‘mirlashga yo‘naltirish.
Uy-joy fondini sug‘urta himoyasini amalga oshirishning asosiy tamoyillari quyidagilardan iborat bo‘lishi 

shart:
- sug‘urta qildiruvchining sug‘urta hodisasi yuz berishi natijasida ko‘rilgan zararning sug‘urta qoplamasiga 

bo‘lgan huquqini kafolatlash;
- sug‘urta subyektlarining uy-joy fondi saqlanishidan iqtisodiy manfaatdorligini ta‘minlash;
- uy-joy fondining turar joylarini majburiy tartibda sug‘urtaga qabul qilish.
Avariya holatidagi, shuningdek buzilishi yoki qayta jihozlanishi lozim bo‘lgan turar joylardan iborat uy-joy 

fondining qismi sug‘urtaga qabul qilinmasligi kerak.

X U L O S A  V A  T A K L I F L A R
Yuqorida o’tkazilgan tahlillar va tadqiqotlar natijasida xulosa qilib shuni aytish mumkinki, O‘zbekistonda 

uy-joy fondini sug‘urtalash tizimini rivojlantirish quyidagi ustuvor yo‘nalishlar orqali amalga oshirilishi lozim:
Normativ-huquqiy bazani takomillashtirish va aholining ijtimoiy himoyasini oshirish;
Sug‘urta xizmatlarini raqamlashtirish, mobil va onlayn texnologiyalar orqali aholiga yaqinlashtirish;
Aholi orasida sug‘urta madaniyatini shakllantirish va keng ko‘lamli targ‘ibot ishlarini yo‘lga qo‘yish;
Uy-joyni ipoteka asosida sotib olayotganlar uchun majburiy sug‘urta shartlarini joriy etish;
Sug‘urta kompaniyalari o‘rtasida sog‘lom raqobat muhitini shakllantirish va xizmatlar sifatini oshirish.
Mazkur yo‘nalishlar uy-joy fondi boshqaruvining moliyaviy barqarorligini oshiradi va ofatlardan so‘ng 

tiklanish jarayonini tezlashtiradi.

